
Ny Fanasàn’ny Tompo

Ny Fanasàn’ny Tompo
Ry sakaiza malala isany,

Araka ny nolazaiko taminareo tamin’ny farany teo, dia te-hiresaka kely momba ny Fanasàn’ny Tompo aho. 

Tsara homarihina fa ireo rafitra lehibe roa misy amin’ny fivavahana kristiana rehetra, ny batisa sy ny Fanasàn’ny Tompo izany, dia samy mampahatsiaro ny firaisana amin’ilay Tompo izay maty. Araka ny efa hitantsika, ny batisa dia mifandraika amin’ny toerana misy antsika ivelany, eo amin’izao tontolo izao. Ho an’ny tsirairay izany io. Na dia olona telo arivo aza no miaraka atao batisa, toy ny ao amin’ny Asa 2, dia zavatra mikasika ny tsirairay manokana izany. Ny Fanasàn’ny Tompo kosa, na dia atao etỳ an-tany aza, dia mikasika ny toerantsika manokana amin’ny maha-tenan’i Kristy antsika. Noho izany dia zava-dehibe eto ny fiombonana. Ny olona iray mandray mofo sy divay hankalaza ny Fanasàn’ny Tompo, dia manohitra tanteraka ny tenin’Andriamanitra. Izany no mahatonga ny apostoly Paoly, izay nametrahana ny andraikitra manokana hanambara ny fahamarinana momba ny Fiangonana sy ny fiombonany amin’i Kristy, hilaza hoe: “Fa Kristy tsy naniraka ahy hanao batisa” (1 Korintiana 1.17), na dia natao batisa aza izy sady mba nanao batisa olona sasantsasany koa. Fa ao amin’io epistily io ihany izy dia miresaka ny fanambarana manokana azony tamin’ny Tompo momba ny Fanasàn’ny Tompo (11.23), ary toko roa mihitsy no iresahany an’izany.
Manana toerana lehibe tokoa ny maha-tsirairay ny olona ao amin’ny Soratra Masina. Ny olona tsirairay dia tsy maintsy miova fo ho azy irery, tsy maintsy manatona tsirairay an’Andriamanitra, mino ny Tompo Jesoa sy ny rany ary mandray ny toerana izay nolavina, miaraka amin’ny Tompo Izay voahombo (ao amin’ny batisa). Anisan’ny fahadisoana iray lehibe ataon’ny Eglizy katolika ny fandàvana izay lafiny mikasika ny tsirairay izay, ka manao ny zavatra rehetra ho toy ny tsy maintsy sahanin’ny Eglizy (“tsy misy famonjena ivelan’ny Eglizy”). Nefa anisan’ny fahadisoana lehibe ho an’ny protestantisma koa ny minia tsy mahita izay lafiny fiombonana izay: ho azy ireo, dia ny ataon’ny tsirairay ihany no zava-dehibe, tokony hanao araka ny fiheviny avy ny tsirairay ary miaraka amin’ireo izay mitovy hevitra aminy. Nefa betsaka ny fitahiana mifandraika amin’ny fiombonana, lazain’ny Soratra Masina. Tsy kisendrasendra akory raha tafaraka ny mpianatra raha nanorina ny Fanasàn’ny Tompo i Jesoa Tompo, manaja ny foto-kevitra momba ny Fanasàn’ny Tompo izany, izay tokony ho tsangambato fahatsiarovana ny fahafatesan’ny Tompo. Tsy misy afa-tsy ny tenan’i Kristy ihany anefa no afaka manao izany (1 Korintiana 10.16,17). Izay mety ho fihamboana hankalaza izany nefa tsy manokana toerana ho an’ny isan’ny tenan’i Kristy rehetra, izay miaina araka izany, dia manapotika ny toetry ny Fanasàn’ny Tompo. Tamin’ny Tompo nanorina izany, dia ny milaza maro foana no nampiasainy, izany hoe ny mpianatra rehetra mikambana, ary toy izany koa no hitantsika ao amin’ny 1 Korintiana 10 sy 11, izay hany andalana miresaka ny Fanasàn’ny Tompo, ankoatra ireo ao amin’ny Filazantsara.
Ny fanorenana ny Fanasàn’ny Tompo

Ny Matio 26, Marka 14 sy Lioka 22 no miresaka izany amintsika. Ireo tsongandahatsoratra roa voalohany no milaza fa naorina ny Fanasàn’ny Tompo raha vao avy niresaka ny amin’ny famadihan’i Jodasy sy ny nivoahany ny trano ny Tompo. Araka an’i Lioka, dia toa azo heverina fa tsy nandeha i Jodasy raha tsy taorian’ny Fanasàn’ny Tompo. Tsy milaza ny filaharan-javatra ara-potoana anefa i Lioka. Ao amin’ny filazantsara nosoratany, dia ara-moraly daholo no hanambarany ny zavatra rehetra.
Araka ireo tsongandahatsoratra rehetra misy, dia hita fa nanorina ny Fanasany ny Tompo tamin’ny fiafaran’ny sakafo tamin’ny Paska. Ny Paska dia tsangambato fahatsiarovana ilay zanak’ondry novonoina tany aloha (Eksodosy 12)), ary ny ran’izany zanak’ondry izany no niaro ny vahoaka tsy hiharan’ny fitsaran’Andriamanitra. Izao dia tonga ny fotoana tsy maintsy hamonoana ilay tena zanak’ondrin’ny Paska (1 Korintiana 5.7), izay tsy maintsy handatsahana ny rany ho an’ny maro ho famelan-keloka (Matio 26.28). Fantatry ny Tompo Jesoa fa io alina io no hakana azy mba homboana. Fantany fa tsy maintsy hitondra ny fahotantsika tamin’ny tenany teo ambonin’ny hazo izy (1 Petera 2.24) ary tsy maintsy atao ota hamonjy antsika (2 Korintiana 5.21). Fantany fa ny dikan’izany dia hafoin’Andriamanitra Izy. Fantany ny sanda tsy maintsy aloany mba ahazoana ny fanavotana ho antsika. Ary hitantsika ora vitsy taoriana tany Getsemane ny lanjan’izany ho Azy, raha nasehon’i Satana Azy izany, ka nitarihiny Azy, raha azo atao, tsy hankatò indray tamin’izay ora izay.
Amin’ny fotoana toy ireny, dia mtady ny fiombonana amin’ny sakaizany ny Tompo. Tatỳ aoriana, tany Getsemane, dia hoy Izy tamin’izy ireo: “Mitoera eto, ka miaraha miari-tory amiko”. Raha nahita azy ireo natory Izy, dia nilaza hoe: “Hay ! Tsy mahazaka ny miara-miari-tory amiko na dia ora iray ihany aza ianareo?” (Matio 26.38-40). Ary tamin’ilay “alina namadihana Azy” no nanorenan’ny Tompo ny Fanasany (1 Korintiana 11.23).

Ho an’ny mpianatra, dia tsy zavatra mahagaga izany. Toy ny momba ny batisa, dia nanaraka ny fombafomba efa nisy ny Tompo ary nanome an’izany dikany vaovao sy lalina, nampifandraisany tamin’ny Tenany sy ny fahafatesany. Araka an’i Jeremia 16.6-7, dia hitantsika fa fomba jiosy ny manao sakafo fisaonana, izay hihinanana sy hisotroana ho fahatsiarovana  olo-malala izay maty. Moa va tsy Andriamanitra mihitsy koa no nanorina ny sakafon’ny Paska ho fahatsiarovana ny zanak’ondry novonoina sy ny fanafahana mahagaga tamin’ny fitsaran’Andriamanitra ary ny fahefan’i Farao sy i Egypta, noho ny ran’ny zanak’ondry ? Ao amin’ny Testamenta Taloha, dia tsy misy resaka momba ny kapoaka amin’ny fankalazana ny Paska, fa nampian’ny Tompo izany (Lioka 22.17). Rehefa nofenoiny toy izany ilay tandindona, dia navelany (Lioka 22.18), fa notazoniny kosa ny toetrany ho an’ilay fanorenana vaovao hataony. “Ity no tenako, izay omena ho anareo; izao no ataovinareo ho fahatsiarovana Ahy. Ary araka izany koa ny kapoaka, rehefa vita ny sakafo …” (and 19, 20).
Ny dikan’ny Fanasàn’ny Tompo

“Izao no ataovinareo ho fahatsiarovana Ahy”. Fahatsiarovana ny Tompo izany io. Tsy ny voninahiny talohan’ny nahatongavany ho olona na ny fiainany tetỳ an-tany. Na ny fanomboana Azy sy izay rehetra tsy maintsy niaretany. “Fa na oviana na oviana ianareo no mihinana itony mofo itony sy misotro amin’ny kapoaka, dia manambara ny fahafatesan’ny Tompo ianareo” (1 Korintiana 11.26). Ireo marika nampiasaina dia manamafy izany tanteraka. Ny mofo izay maneho ny tenany, araka ny nambaran’ny Tompo, dia novakiny talohan’ny nanomezany azy ho an’ireo mpianany. Ary nomeny mitokana ny divay ho tandindon’ny rany. Ny fampisarahana ny vatana sy ny ra dia manambara mazava ilay Mpamonjy izay maty.
Izany no dikan’ny Fanasàn’ny Tompo. Sakafo iaraha-mihinana io ho fahatsiarovana Ilay efa maty.

Tsotra tokoa ny zavatra ampiasaina. Misy zavatra mora hita noho ny mofo izay hohanin’ny olona isan’andro ve? Any amin’ny tany tatsimo, dia zavatra mahazatra koa ny divay, izay sotroina toy ny kafe sy dite any amin’ny tany hafa. Nefa dia toy inona ny dika nomen’ny Tompo izany sakafo izany !

Tena sakafo io natao io. Mihinana ny mofo sy misotro ny divay isika. Tsara raha mahatsapa izany isika, mba tena hihinana sy hisotro   fa tsy hoe maka sombintsombina mofo kely fotsiny  sy divay indray mitete ! Ny mofo dia mofo fahita andavanandro ary ny divay koa torak’izany, ary mijanona ho izany ireo. Tsy hoe niova noho ny  fisaorana natao taloha, ny mofo sy ny kapoaka. Araka ny 1 Korintiana 11.24 sy Lioka 22.19, dia hitantsika fa ilay fisaorana ao amin’ny Matio 26.26 sy ao amin’ny Marka 14.22 dia midika hoe mankasitraka, mankalaza. Hita koa izany amin’ny andininy toy ny Efesiana 1.3, sy ny sisa, izay ahitantsika ny apostoly misaotra an’Andriamanitra . Ao amin’ny Matio 14.19 koa dia misaotra ny Tompo, ary tsy hisy sahy hilaza fa ireo mofo dimy sy ireo trondro roa dia nivadika ho zavatra hafa fa tsy mofo sy trondro intsony.
Zava-dehibe izany, mba ahafantarana fa ny foto-pampianaran’ny Eglizy romana momba ny fiovàn’ny mofo sy divay  ho vatana sy ran’i Jesoa Kristy (tena lasa vatana sy ran’ny Tompo ny mofo sy divay noho ireo teny litorjika ataon’ny pretra) ary ny foto-pampianaran’ny Fiangonana loterana momba ny fisia-miaraka (tena eo ara-batana i Kristy anatin’ny mofo, miaraka amin’ny mofo ary isan’ny mofo) dia mifanohitra tanteraka amin’ny Soratra Masina, ary ny vokatr’izy ireo dia fandàvana tanteraka ilay asa vita indray mandeha monja. Matetika ny Tompo no mampiasa sarin-teny hanehoana ny Tenany. Hoy Izy: “Izaho no vavahadin’ondry” ary koa “Izaho no Mpiandry tsara” (Jaona 10). Ao amin’ny Jaona 14, dia hoy Izy: “Izaho no làlana sy fahamarinana ary fiainana”. Mazava fa sarin-teny no ampiasain’ny Tompo eto.
Ny fahafatesan’ny Tompo

Iza no tena mahazo tanteraka ny dikan’izany ? Izy, izay Tompo, dia nandeha tany amin’ny fahafatesana. Fitiavana izany, fahasoavana izany, famindram-po izany ! Hevitr’Andriamanitra mahagaga ! Ilay Mpanjakan’ny fiainana, ilay loharanom-piainana, maty sy nalevina ! Porofo tokoa izany fa naka ny toerantsika Izy ! Tsy nitondra ny fahotantsika tamin’ny tenany ihany Izy, fa natao ota koa. Rehefa mahita Azy ho toy izany isika, toy inona ny fihetseham-pontsika hankasitraka Azy, hidera Azy, ho tia Azy ! Ho antsika no nanekeny ny fahafatesana. Lehibe tokoa ny fitiavany antsika hany ka sitrany ny handoa io vidiny io ho famonjena antsika. “Fa mahery toy ny fahafatesana ny fitiavana, masiaka tahaka ny fiainan-tsy hita ny fahasaro-piaro; ny lelafony dia lelafo midedadeda, eny, lelafon’i Jehovah. Na dia ny ony maro aza tsy mahavono ny afon’ny fitiavana, ary ny renirano tsy mahapaoka azy; na dia misy olona manome ny fananany rehetra ao an-tranony aza hamidy fitiavana, dia hatao tsinontsinona izy” (Tononkiran’i Solomona 8.6-7 ; jereo koa Salamo 69.1-2).
Tena fankatoavana an’Andriamanitra tokoa izany ! Naleony maty (ary fahafatesana toy inona) toy izay tsy hanao ny sitrapon’Andriamanitra. Fanapahan-kevitra hentitra izany fakana ny toerana hitondra Azy “any amin’ny fahafatesana izany, sady fahafatesana eo ambony hazo fijaliana” ! 

Noho izany, ny Tompo, dia manasa antsika hiombon-databatra Aminy, toy ny vahiny asaina,  mba hanambara ny fahafatesany, ary ho fahatsiarovana Azy. Tsy tonga handray zavatra isika. Tsy sakramenta akory ny Fanasàn’ny Tompo (izany hoe fomba ahazoana fahasoavana). Tsy misy milaza izany ao amin’ny Soratra Masina
. Ilay Tompo nasandratra ho amin’ny voninahiny no manasa antsika hiara-hiombon-databatra Aminy, mba ahatsiarovantsika ny fahafatesany, ny nijaliany 2000 taona lasa izay. Mbola hanao izany koa isika any amin’ny mandrakizay. Ao amin’ny Apokalypsy 5 no ahitantsika ny Zanak’ondry any an-danitra “nitsangana tahaka ny efa voavono”, toy ny nanaovana ny Tompo fony Izy tetỳ an-tany.

Ary toy ny hahafeno ny lanitra amin’ny fankasitrahana sy ny fitsaohana indray andro any, noho ny fahitana ilay Zanak’ondry voavono, no hisian’izany amin’izao fotoana izao etỳ an-tany, rehefa manambara ny fahafatesany isika. Rehefa mibanjina Azy isika, dia feno hafanana ny fontsika sady safononoka; ary amin’ny hirantsika, amin’ny fisaorantsika sy amin’ny fahanginantsika no hiakaran’ny fankasitrahantsika, ny hafanam-pontsika sy ny fiderantsika any Aminy.
Mazava ho azy fa tsy afaka ny hivory hanao fanompoam-pivavahana isika raha tsy amin’ny maha-kristiana antsika. Ny hany afaka mandray izany toerana izany dia ireo mahalala fa voavela ny helony, ary vita fihavanana amin’Andriamanitra izy. Izany fandraisana anjara izany no hanehoany ny fiombonany Aminy sy ny fandraisany anjara amin’ny asany (1 Korintiana 10.16). Raha eo amin’io toerana io, ny ahiahy momba ny fahotana vita ve tsy fandàvana ny asa lavorary nanaovany ny olony ho tanteraka ho mandrakizay ? (Hebreo 10.14).
Vokatr’izany koa, dia, eo amin’io toerana io, tsy misy fanomezam-pahasoavana miasa, fa mivory fotsiny isika amin’ny maha-mpisorona antsika, mba hanao fanati-piderana sy fankasitrahana, “vokatry ny molotra izay manaiky ny anarany” (Hebreo 13). Rehefa eo ny apostoly iray, dia toy ny mpino tsotra izy; raha manatrika eo ny mpitondra ny fiangonana sy ilay manana fanomezam-pahasoavana lehibe hanompoana, dia mivory toy ny mpivavaka tsotra izy, anisan’ny mpivavaka rehetra.

Efa renao ve ny Fanasàn’ny Tompo ka nanongilan-tsofina ianao?

Oviana ary impiry no tokony handray ny Fanasàn’ny Tompo ?

Any amin’ny mandrakizay, dia hidera sy hankalaza ny Zanak’ondry mandrakariva isika. Tamin’ny fotoana tsy nisian’ny olana tamin’ny niandohan’ny Fiangonana, dia natao isan’andro ny Fanasàn’ny Tompo (Asa 2.46). Raha niova ny zava-nisy tatỳ aoriana, ka tsy afaka nivory isan’andro intsony ny kristiana, dia hitantsika fa nanao izany isaky ny andro voalohany tamin’ny herinandro izy ireo. Nolazain’Andriamanitra ao amin’ny Teniny izany mba ahalalantsika azy, satria tiany ampahafantarina antsika lalandava ny sitrapony. Ao amin’ny Asa 20.7 no hamakiantsika fa nivory hamaky ny mofo ireo rahalahy. Tsy nivory hihaino an’i Paoly izy ireo, na dia apostoly aza izy. Zavatra avoavo koa noho izany no nivoriany; nefa tao amin’io fivoriana io, dia nomena fotoana hiteny ihany koa i Paoly. Ny fomba hitantarana izany amintsika dia mampiseho fa fahazarana ny mivory manana izany tanjona izany. 
Raha azontsika na dia kely fotsiny aza ny tombotsoantsika hanana izany toerana izany sy hanao io fanompoana io, izany hoe manambara “ny fahafatesan’ny Tompo mandra-piaviny”; ary raha rentsika ilay fanasana nataon’ilay Tompo malalantsika, ilay “Zanak’Andriamanitra tia ahy sy nanolo-tena ho ahy”, izay mangataka hoe: “Izao no ataovinareo ho fahatsiarovana Ahy”, tsy ho satrin’ny fontsika ve hanatanteraka izany foana?

Ary inona ny andro tena mendrika izany ankoatra ny “andron’ny Tompo”, ny andro nitsanganany tamin’ny maty sy nisehoana tamin’ireo mpianatra tafangona, indroa misesy (Jaona 20) ?

Mandini-tena

Nefa mifandraika amin’izany, dia mampirisika antsika ny Teny handini-tena, hamantatra ny tenantsika. Tsy hoe handinika raha mendrika haka io toerana io isika; satria izay tena kristiana dia mendrika izany. Raha misalasala amin’izany ianao, dia misalasala momba ny lanjan’ny asan’i Kristy.

Ny zavatra kendrena dia ny ahafantarana na mandray io toerana io am-pahamendrehana isika na tsia. Fantatsika fa sakafo ny Fanasàn’ny Tompo, ka ny raisintsika eo dia mofo sy divay ihany, na izany aza, dia mbola ny Latabatry ny Tompo foana io, ary ny Tompo no manasa. Ny mofo vakina sy ny divay atolotra dia mariky ny tenany nomeny sy ny rany nalatsany ho antsika. Tokony ho tsaroantsika foana izany rehefa manatona hanao io fanompoana io isika. Noho izany, ny fandinihintsika ny tenantsika, ny fitsarantsika ny tenantsika dia tena ilaina tokoa. Izay tsy mifanaraka amin’io toerana masina indrindra etỳ an-tany io dia tsy maintsy esorina aloha, amin’ny fandinihana ny tena.
Adinon’ny Korintiana izany. Tsy “namantatra” ny tenan’ny Tompo izy ireo, satria nataony ho toy ny sakafo ho azy fotsiny izany. Hany ka tsy maintsy nanitsy azy ireo ny Tompo: “Noho izany, dia betsaka ny marary sy ny marofy eo aminareo, ary maro ihany no efa nodimandry”. Raha tsy mieritreritra ny voninahitra tokony omena ny Tompo isika, dia Izy kosa hitandro izany. Hevitra mavesa-danja tokoa izany !

Mirary soa hoa anareo,

Ny rahalahinareo ao amin’ny Tompo izay ho avy tsy ho ela

H.L.H.
� Ny Jaona 6 no matetika ampiasaina ho porofo fa sakramenta ny Fanasàn’ny Tompo. Tsy miresaka ny Fanasàn’ny Tompo anefa ny Jaona 6, satria mbola tsy naorina izany. Tsy miresaka ny tenany sy ny kapoaka koa ny Tompo, toy ny ambarany hatrany amin’ny Fanasàn’ny Tompo, fa ny nofony sy ny rany, ary hevitra hafa mihitsy izany.





